
[image: image1.jpg]


         變 竅       黃惠滿      2007/10
    今仔日十月十三天氣未bái，照原來的計畫，來去台南蕭壟文化園區，參觀台灣設計博覽會。入去以後斡來斡去，看著的差不多攏是少年的，像阮即種 LKK者佔一成，真正符合主題。少年的冲冲滾即落現象表示社會較活潑、有希望、有前途。
    看煞猶真早，下晡五點半爾爾天猶光～光，阮斡去南鯤魚身，入去廟裡感覺成古怪，頂港有名聲下港有出名的 ＂南鯤魚身＂建築物竟然者爾啊凊採，復從內面行入去者知影原來寶物佇這。者無抵好，廟抵好得翻修整理，歸个圍到看攏無，阮凊採看看道離開。
    食飯的時間到啊，聽見講布袋的海產俗復好食，來去試看覓。來到布袋，奇怪，路裡哪會無啥人，車加飛一圝，毋若路無人餐廳嘛無人，怪奇，哪會者虛微；入來魚市看覓咧，担仔較濟過人客，阮先sçh一圝者決定卜食佗一担。歟～逐担的蟳仔佮蝦仔攏煠好放佇玻璃櫥仔內，哪會安爾？阮揀一間人客上濟的，想講即間穩當是上好食的，道問 in有現煮的蟳仔佮蝦仔否？in應無。阮道徙位，開始sçh第二圝。逐担仝款出來招呼，即担卜算較俗彼担卜送一項菜，曷彼爿担卜……，有一担講：你卜活的我有。阮當然入來即間，坐好了後，看著頭家足無閒，走出走入，第一擺用塑膠橐仔貯蝦仔，提過來予阮看 ＂是活的＂，一時仔，一盤蒸蝦仔道出來啊。第二擺入來，我看伊手提一把蘆筍蹌入去，真緊一盤炒蘆筍道出來。第三擺入來，手掠一隻蟳仔，偎過來復加硞-硞-硞-，會ngiãu ngiãu證明是活的。這頓道是者趣味，阮攏種食四種食材，除了魚仔頭仔尾煮湯，中棵（kõeh）用炊的，以外三項，毋知頭家是去共（kâng）吊貨抑是魚市現買的？總是我佩服伊的精神，用心復會曉變竅的人道是安爾。
    一人取一步，犯勢咱的遺傳是寔頭寔腦，會記得荏荏馬嘛有一步踢；較用心咧，別人的優點總是值得咱來學。有閒的時四界行行看看，這是一種記憶、一種刺激，有一工用著的時，許道是神奇的力量。正面的思考，認真去感受，自然會增加生活中的趣味佮快樂。

